
TƏSVİRİ SƏNƏTDƏ “BOZQURD” RƏMZİ VƏ MÜASİR MƏDƏNİYYƏTDƏ ONUN TƏFSİRİ 
 

THE SYMBOL OF “GREY WOLF” IN FINE ARTS AND ITS INTERPRETATION IN MODERN CULTURE 
 

Ramil QULİYEV 
 

ABSTRACT 
The presented article deals with the symbol of “Grey wolf”, which is one of the main forms of national symbolism 

in the system of images in modern times. Rock paintings and the image of “Grey wolf” in sculpture and other types of fine 
arts, which are considered sacred animal and national symbol in Turkic, Mongolian and Altai mythology, have been 
studied. As can be seen in the presented examples, it was concluded that the image of “Grey wolf” that we came across 
until the 20th century was given as a female wolf because it symbolized the origin and creation. But, besides the national 
content of Turkism, this image appears as a male wolf symbolizing heroism, grandeur and pride in the erected statues and 
paintings in Azerbaijan, Turkey, Kazakhstan, Mongolia and even in America after the 20th century.  

One of the issues addressed in the article is the use of animation and children’s literature by forces, who try to 
erase the symbol of “Grey wolf” from the minds of children who are considered the builders of the future of the Turkic 
people or to revive it as a negative character, and suggestions were made in return. 
 

GİRİŞ 
“Bozqurd” türklər arasında qədim zamanlardan bəri mövcud olan ilkin inanc sisteminin bir hissəsi, totem və mifdir. 

Bu varlığın xasiyyət və davranışlarını yamsılamağa çalışan türklər bu hərəkətlər vasitəsi ilə qeyri-adi gücə malik 
olduqlarına inanırdılar. Buna görə də türk döyüşçüləri hücum zamanı düşməni dəhşətə gətirən canavar ulamasını təqlid 
edərək asanlıqla qələbə qazanırdılar. Hətta bəzi türk tayfaları öz nəsillərinin qurddan törədiyinə qəti olaraq əmin idilər.  

Bir sıra tədqiqatçılar oğuz türklərinin, xüsusilə Azərbaycan folklorunda qurda totem kimi sitayiş olmasına, 
yaradılışın qurd soyundan gəlməsinə bir qədər mübahisəli yanaşırlar. Lakin Oğuz türk dastanı, xalq ədəbiyyatımızın ən 
qədim yazılı abidəsi "Kitabi-Dədə Qorqud"  dastanının “Salur Qazanın dustaq olduğu və oğlu Uruzun onu xilas etdiyi 
boy”unda Qazan xanın dilindən bu sözlər deyilməkdədir: “Qorxu bilməz qurd balası erkəyindən bir köküm var.” (Əlizadə, 
2004: 297). 

Mənbədən də gördüyünüz kimi oğuz türklərində bu faktı açıqlamaq üçün “Oğuznamə”yə müraciət etdik. Bununla 
yanaşı, bozqurd şəklində gələn tanrı ilə Hun hökmdarının qızından olan Doqquz Oğuz – On Uyğur uşaqlardan bəhs edən 
“Kao-Çi” və qonşu ölkə tərəfindən sakinləri tamamilə məhv edilərək, sadəcə 10 yaşında ayaqları və ya qolları kəsilərək 
sağ buraxılan oğlan uşağını bəsləyən dişi qurddan 10 erkək uşağı dünyaya gələn “Aşina”nın yaradılış dastanlarının 
daşıdığı məzmun yükü də  məhz qurddan törəyişə dayanır.  
İlk Oğuz Türkmən Dövlətinin qurucusu, türklərin atası sayılan Oğuz xan və ya Xaqan dastanında da qəhrəmanın həyatı 
boyunca “Börteçinə”ni (Əski türkcədə qurda “böri” də deyilirdi) özünə bələdçi seçdiyi qeyd edilməkdədir. Bəzi mənbələr 
Börteçinin türkləri Ərgənəqondan (Ergenekon)  çıxaran dişi canavarın (bəzi mənbələrdə erkək) (Asena və ya Aşina) 
arxasınca gedən bələdçi olduğunu qeyd edirlər.  Dastanda bu hadisə belə verilmişdir :  “...Oğuz xan 40 gündən sonra Boz 
dağın ətəyinə yetişdi. Orada çadır qurub yatdı. Ertəsi gün səhər çağı bir işıq onun çadırına düşdü. O işığın içindən erkək 
bir qurd çıxdı və Oğuz xana belə dedi: Ey Oğuz, sən orduma hücum fikrindəsən, mən sənin xidmətində olacağam . Sonra 
qurd Oğuz xanın ordusunun qabağına düşüb, onlara rəhbərlik etdi. ...”  (Cavad, 1993: 69]. 
 Bir erkək qurd göründü işıqda soyularaq, 
Bir qurd ki, göy yeləli! Bir qurd ki, gömgöy tüklü! Baxır idi Oğuza işıqda ulayaraq! 
Döndü Oğuza tərəf eynən bir insan kimi,  
Ağzından sözlər tökdü eynən bir lisan kimi. 
Dedi: ey, cy, Oğuz, ey! Bilirəm nə dilərsən,  
Urumun ellərində savaş etmək istərsən! 
Ey Oğuz! Əsgərini mən özüm güdəcəyəm!  
Ordunun qabağında mən özüm gedəcəyəm! (Bahəddin, 2006: 136].  

Yuxarıda təsvir edilmiş qurdun obrazı Altay hun dövrü Tuyahta kurqanlarında tapılmış, şəkil: 1-də verilən Oğuz 
dastanındakı göy tüklü, göy yeləli qurdun yelə (yal) və tükləri ön plana çəkilmişdir. Həmin kurqanlarında tapılmış fərqli qurd 
fiqurlarına da rast gəlinmişdir. Qurd burada şeytan şəklinə düşınüşdür. Dərisinə üslub verilərək gecə - gündüz simvolu 
halına gətirilmiş, pəncələri isə qartal başı kimi təsvir edilmişdir.  

Qeyd edək ki, yuxarıda adları çəkilən dastanlardan başqa mənbələrdə də bozqurdu əsas obrazlar sırasında 
görmüş oluruq. Bu dastanların tarixi qədər qayaüstü təsvirlərdə rast gəldiyimiz qurd təsvirlərinin yaşı da qədimdir. 
Ümumiyyətlə, təsviri sənəti izləyərkən ilk öncə qayaüstü rəsmlərə nəzər salınmalıdır. Azərbaycanda əsasən 4 yerdə rast 
gəlinmişdir: Qobustan, Abşeron, Kəlbəcər və Gəmiqaya (Naxçıvan) qayaüstü rəsmləri. Azərbaycan ərazisində ilk dini 
təsəvvürlər qədim qobustanlılarda izlənilir. Elə bu səbəbdəndir ki, qaya rəsmlərində totem sayılan canavar obrazına da 
xüsusi yer verilmişdir. Bu təsvirlər orta daş dövründə (mezolit dövrü - e.ə X-VII minilliklər) mağara divarları və qayalar 
üzərində daş alətlərlə cızılaraq yaradılmışdır (şəkil: 2 ).  

Türkiyənin Balıkəsir ərazisinin Ayvalık ilçəsindəki Lalə adasında qədim izləri olan qayaların üzərindəki rəsmlər 
də diqqət çəkir. Ən diqqət çəkən relyeflər arasında Roma İmperatorluğunun simvollarından biri sayılan və türklərin 

 
 Azərbaycan, Bakı, AMEA Memarlıq və İncəsənət institutu, Sənətşünaslıq üzrə fəlsəfə doktoru 

https://az.wikipedia.org/w/index.php?title=Q%C9%99dim_O%C4%9Fuz_T%C3%BCrkm%C9%99n_D%C3%B6vl%C9%99ti&action=edit&redlink=1

“Bozqurd” əfsanəsinə bənzəyən Rem və Romul adlı iki qardaşın relyef rəsmi Romalıların “Yaradılış” əfsanəsinə aiddir və 
Dişi canavar südündən qidalanaraq böyümələri nəticəsində Roma İmperatorluğunun əsasını qoymaları ideyasının 
daşıyıcısıdır (Şəkil: 3) (Metin: 2019). Buna bənzər heykəl nümunə Romadakı Kapitoli Meydanında İntibah dövrünə aid 
ictimai bina olan “Palazzo dei Conservatori”-də qoyulub (Şəkil: 4).  Kompozisiyada Roma şəhərinin qurucuları sayılan 
Romul və Remi -  iki körpəni əmizdirən dişi qurdun əzəmətli heykəlini görmüş oluruq. Qədim etruskların əsəri hesab edilən 
bu heykəlin tarixçəsi mübahisəlidir. Dişi canavar heykəlinin IX əsrin birinci yarısında varlığı barədə ilk dəfə X əsrdə yaşamış 
Salernodan olan  rahib Benedikt salnaməsində xatırlanmışdır (Андрей, 2022). Düzdür, onun hansı dişi canavardan, hansı 
heykəldən danışdığı məlum deyil.  

Digər maraqlı nümunə, Buqut kitabəsi (Şəkil: 5) 1956-cı ildə Monqol alimi Dorjsüren tərəfindən Monqolustanda 
Arhangay Aymaqda Bayn Tsagaan Göl (Müqəddəs Ağ Göl) yaxınlığında Buqut dağından 10 km şərqdə Göktürk xanlığı 
dövrünə aid məzarlıqda tapılan ikidilli kitabədir. Tısbağa altlığı ilə yerdən götürülərək Arhangay Aymagin şəhər 
mərkəzindəki Çeçerləq muzeyinin bağçasına qoyulmuşdur. Qismən qırıq və məxluq təsviri olan kitabənin yuxarı 
hissəsindəki relyeflə bağlı Dorjsüren və Cengiz Alyılmaz kimi bəzi tədqiqatçılar burada qurddan süd əmən uşağın 
göstərildiyini iddia etsə də, Osava Takaşi buna etiraz etmiş və Çin yaxud Buddist mədəniyyətinə mənsub mifoloji varlığı 
göstərdiyini söyləmişdir (Bugut Yazıtı, 2022).  

Qayaüstü təsvirlərdən heykəltəraşlıq nümunələrinə qədər izlədiyimiz qurd obrazları öz ideya, məzmun yükündə 
türkçülüyü daşımaqla yanaşı, həm də yaradılışı, soy kökü, totemizmi, ilkin dini təsəvvürləri də özündə cəmləşdirməkdədir. 
Lakin qeyri-türk olan qüvvələr Türk, Monqol və Altay mifologiyasında müqəddəs heyvan və milli simvol sayılan “Bozqurd”u 
daim hədəfə alması təəssüf doğurur. Əlbəttə ki, bu proses təsviri sənətdə də özünü göstərirdi. Misal olaraq, 1877-ci ildə 
ingiltərəli rəssam Jozef Svaynın “Punch” jurnalı üçün çəkdiyi "Döyüşlə sınaq" əsərini göstərmək olar.  Kompozisiya 1877-
1888-ci illərdə Rusiya ilə Türkiyə arasında olan müharibəyə həsr edilmişdir. Solda qurd dərisi geyinmiş türk, sağda isə ayı 
dərisində rus döyüşçü verilmişdir. Qeyd və şərhə ehtiyac yoxdur, çünki hər biri öz xalqının simvolunun daşıyıcısı kimi 
təqdim edilmişdir.  

XX əsrdən başlayaraq Türk dünyasında “Bozqurd”a geniş miqyasda heykəllər qoyulmağa başlandı, hansı ki, 
buna haqlı olaraq monumental təbliğat da deyə bilərik. 1909-1912-ci illər arasında hərbi aviasiya təşkilatlarını quran ABŞ, 
Fransa, İngiltərə, Almaniya, İtaliya, Avstriya və Rusiya ilə təxminən eyni illərdə Türkiyə hərbi aviasiya təşkilatı dünya 
təşkilatlarının ilk sıralarında yerini almışdır. Türkiyə Hava Qüvvələrinin girişində qoyulmuş “Bozqurd” qabartma heykəli 
dörd canavar fiqurundan ibarətdir. Təqdimatı və emosional gücü, onu “Türk Hava Qüvvələrində Qurd Damğası”nı əks 
etdirən simvol halına gətirmişdir.  
Bundan başqa, 1936-cı ildə, Türkiyənin ilk prezidenti, görkəmli dövlət xadimi Mustafa Kamal Atatürkün xatirəsinə 
Qəhrəmanmaraş qalasında "Bayraq tutan Bozqurd" heykəli ucaldılmışdı (Şəkil: 6). Abidənin postamenti üzərində olan 
lövhədə yazılmışdı: “28 Teşrin Sani 335 (28 Noyabr, 1919) cümə günü Türk Maraşı silah gücü ilə endirilən Bayrağını iman 
gücü ilə dalğalandırdı”... Sözügedən heykəl sonrakı illərdə qaladan götürülüb. Heykəlin haraya götürüldüyü barədə 
məlumat yoxdur. İddialara görə, Ankaradakı bir muzeyin anbarına saxlanılır. Buna baxmayaraq, həmin heykəldən 
ilhamlanaraq yaradılan digər heykəl Antalya-Muğla yollarının kəsişməsində yenidən ucaldılıb. Bu monumental abidə 
özündə qürur və inamı birləşdirərək, gücü təcəssüm etdirir (2022).   

Azərbaycan tarixində isə ilk “Bozqurd” heykəlini heç də yaxşı xatirələrlə anmırıq. 1990-cı il yanvarın 19-dan 20-
nə keçən gecə, Bakı şəhərinə keçmiş Sovet İttifaqının qoşun hissələri yeridilmiş və dinc əhaliyə divan tutularaq yüzlərlə 
insan qətlə yetirilərək soyqırım faciəsi törədilmişdir. Buna cavab olaraq, əhali öz əzmini, qürurunu silahlı sovet qoşununa 
göstərmək üçün “Bozqurd” heykəli ilə  tanklarla üz-üzə dayanmışdır. Başını qaldıraraq ulayan canavarın obrazı milli 
özünüdərk və  qürur hisslərini oyadırdı. Bu hadisədən 2 il sonra, 1992-ci ildə Azərbaycanın Şəmkir rayonunda 
heykəltaraşları Azad Əliyev və Sahib Quliyev olan “Bozqurd” abidəsi (Şəkil: 7) ucaldılmışdır. 20 yanvar hadisələrində önə 
çıxarılan həmin heykələ bənzəyən “Bozqurd”un fiquru Azərbaycan türklərinin mənən səfərbər olmasında, bir amal uğrunda 
yumruq kimi birləşməsində böyük ideya-bədii çəkiyə malik, monumental abidə idi. 1990-ci illərdə baş verən siyasi 
pərakəndəliyin nəticəsi olaraq bu heykəl götürülmüşdür.   

Yuxarıda qeyd etdiyimiz qurd heykəllərinə bənzər Türkiyə, Qazaxıstan, Monqolustan, hətta Amerika və digər türk 
soyunu daşıyan yerlərdə qoyulmuş, “simvolizm” xüsusiyyəti olan monumental obrazlar türkçülüyün milli məzmununu əks 
etdirməklə yanaşı, həm də onun ideoloji mahiyyətini qüvvətləndir və təbliğ edirdi.  

Araşdırma zamanı heykəltəraşlıq nümunələri ilə yanaşı, təsviri sənətin digər sahələrində də “Bozqurd” obrazına 
olan marağın geniş miqyasda olduğunun şahidi oluruq. İlk öncə diqqət çəkmək istədiyim əsər 1933-cü ildə yaradılmış, 
məzmun etibarı ilə Göytürklərin dirilişi ilə əlaqəli Ərgənəqon dastanına müraciət olunaraq Türkiyəli rəssam Ratip Tahir 
tərəfində çəkilən “Ərgənəqondan (Ergenekon) çıkış” (Şəkil: 8) tablosudur. Türkiyənin ulu öndəri Mustafa Kamal Atatürk bir 
gün Milli Təhsil Nazirliyini ziyarət edərkən, giriş qapısının sağ tərəfindəki divarın boş olduğunu görüb, burada sözügedən 
tablonun çəkilməsini istəyib. Bu iş məlum rəssama həvalə edilir. Arzu olunan əsər çəkilərək Atatürkün istədiyi yerdə asılır 
və çox bəyənilir (Furkan: 2021). Zəngin koloritə malik olan mürəkkəb kompozisiyalı əsərdə, yuxaıda qeyd etdiyimiz Oğuz 
xana bələdçilik edən qurdla qarşılaşması anı təsvir edilmişdir. Hiss olunur ki, rəəsamın təxəyyülündə formalaşam fikirlər 
qəhrəmanlıq hissləri üzərində köklənmişdir. Onu da qeyd edək ki, Atatürkün vəfatından sonra bu tablo yerindən götürülüb. 

Digər söz açacağım əsərin müəllifi, Azərbaycanın istedadlı sənətkarı olmuş Fəxrəddin Seyfəddinoğlu 
Məmmədvəliyevdir. Onun yaratdığı tablolar nəinki Azərbaycan, ümumilikdə Oğuz türklərinin şanlı tarixi ilə səsləşir. 
Tabloları içərisində həm ölçüsünə, həm kompozisiyasına, həm də daşıdığı geniş məna çalarlarına malik “Türk dünyası” 
əsəridir (Şəkil: 9). Rəssamın həyat və yaradıcılığını araşdıran Azərbaycan sənətşünas alimi Ziyadxan Əliyev bu əsər 
barədə belə yazmışdır : “Əgər kompozisiyanın birinci bölümü bizim qədimliyimizi özündə yaşadan b.e.ə. VII əsrə aparıb 
çıxarırsa, dördüncü bölüm İslam dünyasının doğuluşunu şərtləndirən eramızın VII  əsrini əhatə edir. …”  (Əliyev, 2012: 

65). Bu tablonu ictimaiyyətə təqdim etməklə türk xalqının həqiqətlərini dünyanın nəzər və diqqətinə çatdırılması 
baxımından da çox önəmlidir. 

Məqalənin sonunda toxunmaq istədiyim məsələlərdən biri də, “Bozqurd” simvolunu türk xalqının gələcəyinin 
qurucuları sayılan uşaqların düşüncəsindən silmək və ya mənfi obraz olaraq canlandırmaq üçün çalışan qüvvələrin 
animasiya və uşaq ədəbiyyatından istifadə etmələridir. Onların pis niyyətlərinin yardımçısı olmamaq üçün həmin 
nümunələrin az qisminə yer vermişik. Əlbəttə ki, bu işlər heç də kor-təbii deyil, planlı şəkildə, məqsədyönlü aparılmaqdadır. 
“Bozqurd” varlığının gələcək nəsillərə çatmaması üçün qayaüstü təsvirlərdən, yazılı ədəbiyyatdan silib, heykəlləri aşırıb, 
tabloları gizlədə bilərlər, amma “Türkün qan yaddaşı”ndan silə bilməzlər. Buna cavab olaraq türk dünyası, uşaqların öz 
milli-mənəvi dəyərlərimiz əsas götürülərək, milli ruhda tərbiyə olunmaları üçün, onlara əxlaqi-mənəvi keyfiyyətləri aşılayan 
uşaq ədəbiyyatımizi və buna uyğun animasiyaları əlçatan etməliyik.  
 

NƏTİCƏ 
Nəticə olaraq qeyd edək ki, bu qədər uzun tarixi yol keçməsinə və bu zaman kəsiyində aldığı zərbələrə 

baxmayaraq “Bozqurd” bu gün də türk millətçiliyinin simvollarından biridir. Bir nüansı da unutmayaq ki, təqdim olunan 
nümunələrdən də göründüyü kimi, XX əsrə qədər rastlaşdığımız “Bozqurd” obrazı törəyişi, yaradılışı simvolizə etdiyinə 
görə dişi canavar olaraq verilirdi. XX əsrdən sonra Azərbaycan, Türkiyə, Qazaxıstan, Monqolustan, hətta Amerikada 
ucaldılan heykəllər, yaradılan tablolarda isə bu obraz türkçülüyün milli məzmunu ilə yanaşı, qəhrəmanlığı, əzəməti, qüruru 
simvolizə edən erkək qurd olaraq qarşımıza çıxır. 
Son sözlərimi Qazaxıstanda ucaldılan “Bozqurd” heykəlinin kiçik postamenti üzərindəki əbədiləşən mətnlə bitirmək 
istərdim : 
 “Bozqurd kimi böyüyən nəslim,  
Ata-baba yolundan sapmasın,  
Beşiyiniz daim yellənsin,  
Yandırdığınız ocaq sönməsin”. 

